
XALQ O‘YINLARI – JISMONIY 
VA MA’NAVIY TAFAKKUR 

OMILI

Turg‘unoy Ahmadjonovna Egamberdiyeva
Farg‘ona davlat universiteti professori,

pedagogika fanlari doktori

Ergashoy Valijonova Salimjon qizi
Tadqiqotchi, Quva tumani 62-maktab o‘qituvchisi

Abstract: Mazkur maqolada yoshlarda sog‘lom turmush tarzini shakllantirish va rivojlantirish omillaridan biri sifatida 
xalq o‘yinlari tarixi, ularning ilmiy tahlili hamda bolalar o‘yinlaridan foydalanish uslublari yoritilgan. Shuningdek, yoshlarni 
sog‘lom turmush tarziga yo‘naltiruvchi o‘yinlardan namunalar va tavsiyalar berilgan.

Key words: sog‘lom turmush tarzi, davlat siyosati, farmon, qaror, o‘yin, musobaqa, kuchli, chaqqon, serharakat, ziyrak, 
topqir, o‘zaro hamkorlik, g‘oyaviy, siyosiy, aqliy, axloqiy, mehnat, estetik tarbiya, “Rang top”, “Tandir pish”, “Lappak”, 
“Porsin-pors”, topishmoq aytish, “Uchdi”, salomlashish o‘yini, “Juftmi-toq”, “Kim aytdi”.
Annotatsiya: The article examines the history and scientific-practical analysis of folk games as one of the factors in 
the formation and development of a healthy lifestyle among young people, as well as the methods of using games in 
children’s education. It provides examples and recommendations of games contributing to the development of a healthy 
lifestyle among the youth.

Kalit so‘zlar: healthy lifestyle, state policy, decree, resolution, game, competition, strength, agility, mobility, wit, resource-
fulness, mutual help, ideological, political, mental, moral, labour, aesthetic education, “coloured spots”, “tandyr-pish”, 
hide-and-seek, “porsin-pors”, riddles, game “flew away–came back”, game “greetings”, game “even–odd”, game “who 
said”.
Аннотация: В статье рассматривается история и научно-практический анализ народных игр как одного из фак-
торов формирования и развития здорового образа жизни у молодежи, а также методы использования игр в воспи-
тании детей. Приводятся примеры и рекомендации игр, способствующих формированию здорового образа жизни 
у молодежи.

Ключевые слова: здоровый образ жизни, государственная политика, указ, постановление, игра, соревнование, 
сила, ловкость, подвижность, смекалка, находчивость, взаимопомощь, идейное, политическое, умственное, нрав-
ственное, трудовое, эстетическое воспитание, “цветные пятна”, “тандыр-пыш”, прятки, “порсин-порс”, загадка, 
игра “улетел-вернулся”, игра “приветствие”, игра “чёт-нечёт”, игра “кто сказал”.

KIRISH
Xalq o‘yinlari bugungi avlodni jismonan va ma’nan barkamol qilib tarbiyalash, ularning dunyo miqyosidagi 

mavqeini oshirish hamda o‘ziga xos raqobatbardosh milliy qadriyatlarni voyaga yetkazish vositalaridan biri sifa-
tida milliy qadriyatlarimizni yoshlar ongiga singdirishga xizmat qilishi shubhasiz. Xalq o‘yinlari milliy-ma’naviy 
qadriyat bo‘lish bilan birga, yosh avlodni komil inson qilib tarbiyalashda, ushbu yurtning haqiqiy egasi bo‘lish 
tuyg‘usini mustahkamlashda, xullas, barkamol avlodni voyaga yetkazishda muhim tarbiya quroli hamdir.

Tarixiy taraqqiyot jarayonida xalq o‘yinlarining tadrijiy rivojlanishini va shu o‘yinlardan tarbiyaviy maqsad-
larda foydalanish bilan bog‘liq masalalarni ko‘rib chiqishda, ularning har bir turiga xos jihatlariga alohida e’tibor 
berish kerak. O‘yinlar xalq tomonidan yaratilgan bo‘lib, kishilarning kundalik hayotidagi voqealar hamda hodi
salarni obrazli aks ettirgan. Ularda hayotiy ta’surotlar, kuzatishlar, tajriba va hissiyotlar gavdalanib, musiqa va 
raqs shakllari ham mujassamlashgan. Ma’naviy merosning qadimiy qatlamga xos milliy qadriyatlar tizimida xalq 
o‘yinlari markaziy o‘rin tutadi. Sovet hokimiyati yillarida milliy o‘zlikni va o‘zbek millatiga mansublik tuyg‘ularini 
uyg‘otishga xizmat qiladigan ko‘pgina xalq o‘yinlari taqiqlandi yoki unutildi. Faqat kommunistik mafkura hamda 
buyuk davlatchilik siyosatini amalga oshirish maqsadi ko‘zlangan va bu yo‘nalishga to‘sqinlik qilmaydigan ayrim 
xalq o‘yinlarini o‘tkazishgagina ruxsat etildi. Sun’iy ravishda xalq o‘yinlarining ruhiy yo‘nalishi sovet tuzumi 

siyosatiga moslashtirildi. Bu milliy qadriyatlarimizning ajralmas qismi bo‘lgan xalq o‘yinlarining davomiyligi va 
an’anaviyligiga ma’nan zarba bo‘ldi. Keyingi yillarda ko‘plab xalq o‘yinlari qayta tiklandi, bir qatorlari xalqaro 
darajaga ko‘tarildi, yangi o‘yinlar bilan boyitildi. Xalq o‘yinlarini ommaviylashtirish davlat siyosati darajasiga 
ko‘tarildi.

MAVZUGA OID ADABIYOTLAR SHARHI
Xalq o‘yinlari vujudga kelishi va rivojlanishiga ko‘ra g‘ayrioddiy hodisa emas, balki xalqning hayotini obrazli, 

muayyan tarzda aks ettiradigan va jamiyat taraqqiyoti qonunlari bilan belgilanadigan maqsadli yo‘naltirilgan 
faoliyatdir. Xalq o‘yinlari xalq ijodiyotining o‘ziga xos janri bo‘lib, ko‘p asrlik tarixga ega. Ularda jamiyat rivojla
nishining muayyan bosqichlariga xos ijtimoiy voqealar aniq aks etadi.

Go‘daklik, bolalik, o‘smirlik va o‘spirinlik bosqichlaridagi turli o‘yinlar ixtiyoriy faoliyat turlari hisoblanib, 
obyektiv ravishda tarbiyaviy, axloqiy va ijtimoiy-estetik funksiyalarni bajaradi.[1] Jumladan, “Xola-xola” o‘yini 
bolalarda yoshlik chog‘idan mehmon kutish va kuzatish, dasturxon tuzash odobiga oid ko‘nikmalar, ijobiy 
xislatlarning shakllanishiga yordam beradi. Bu esa o‘z navbatida qizlarni oilaga tayyorlashda muhim bosqich 
vazifasini o‘taydi. Shuningdek, u bolaning jamoa ichida o‘zini tutishi va boshqarishiga ijobiy ta’sir ko‘rsatadi.

O‘zbek xalq o‘yinlariga xos xususiyatlarning boyligi ularning xilma-xil tarbiyaviy vazifalarni bajarishini ta’min-
laydi. Xalqlarimiz ijtimoiy hayotining barcha sohalarida bir-birini tushunish va o‘zaro yaqinlashishga intilayotgan 
hozirgi davrda o‘yinlarning hamma uchun tushunarli umumiy tili bolalarning bir-birlarini anglab olishlarida katta 
yordam beradi. Ular boshqa millatlarning o‘yinlarida ishtirok etish orqali baynalmilallik his-tuyg‘ularini, turli millat 
kishilariga hurmat va muhabbatni, shuningdek, boshqa millatlarning turmushi, madaniyati, an’analari, odatlari 
va hokazolariga oid bilimlarni o‘zlashtiradilar.

Mazkur o‘yinlar o‘zbek xalqi hayoti va madaniyatini boshqa millatlarning hayoti va madaniyati bilan taq
qoslash imkonini beradi. Bu esa yoshlarni o‘z xalqining xususiyatlari, o‘ziga xosligi va hissiy jihatlarini chuqurroq 
bilib olishiga xizmat qiladi. O‘yin mazmunining rivojlanishi bolaning kattalar hayoti va faoliyati mohiyatiga 
chuqurroq kirib borishida, atrofdagi voqealarga munosabati o‘zgarishida, shuningdek, o‘yin syujeti ijtimoiy 
shart-sharoit va jamiyat a’zolari turmushining tobora to‘g‘ri aks ettirilishida ko‘zga tashlanadi. Shuning uchun 
bolalarning o‘yin qobiliyati o‘sishi o‘z-o‘zidan yuzaga kelmaydi, balki kattalar ta’siri natijasida atrof-muhit bilan 
tanishish, sayrlar uyushtirish va shaxslararo munosabatlar mohiyatini anglash jarayonida amalga oshadi.

TAHLIL VA NATIJALAR
Milliy ma’naviyatning ajralmas sarchashmalaridan biri hisoblangan xalq o‘yinlari xalqimizning moddiy, 

ma’naviy va maishiy turmushiga singib ketgan. Bu xalq o‘yinlarining vujudga kelishi diniy tasavvurlar bilan 
ham bog‘liqligi, o‘yinlarning ijtimoiy-ma’naviy va estetik ehtiyojlar asosida yuzaga kelganligini ko‘rsatadi. Xalq 
o‘yinlari zamirida jismoniy va ma’naviy barkamollikni tarbiyalashning samarali usullari jamlangan. O‘yinlardagi 
milliy qadriyatlar, insoniy tuyg‘ular, tabiat va insonga muhabbat, ajdodlar an’anasiga sadoqat ularning ma’naviy 
qudratga ega ekanligini ko‘rsatadi. O‘yinlar o‘z-o‘zidan paydo bo‘lmaydi. Ular xalq ijodining mahsuli bo‘lib, 
insonlarning olamda o‘z mavqei va o‘rnini bilishi, go‘zal hayot barpo eta olishi xalq o‘yinlarining etnografik 
elementlari ko‘rinishida namoyon bo‘ladi. Xalq o‘yinlari milliy va ma’naviy qadriyatlarni asrab-avaylashning 
eng an’anaviy tarkibiy qismidir. Bugunga qadar saqlanib qolgan bayram, to‘y, sayl va tomoshalardagi o‘yinlar 
ma’naviy va milliy o‘zlikka xos jihatlarning tarixiy-genetik asoslari hisoblanadi. O‘yinlar jarayonida bolalardan 
aql-zakovat, mohirlik, tadbirkorlik, epchillik va chaqqonlik, jasurlik va shijoat, hushyorlik va favqulodda qat’iy 
qarorga kela olish kabi sifatlar talab qilinadi. Bunday sifatlar talab etiladigan o‘yinlar sirasiga “yashirin-topaloq”, 
“ko‘zboylash”, “qorovul bola”, “zim-ziyo”, “ushla-ushla”, “bog‘bon-qorovul” kabilarni kiritish mumkin. Bu sifatlar 
esa tarbiyaning jismoniy, axloqiy, estetik va ruhiy komponentlarni o‘yinlar orqali bolalarga singdirish imkoniyati 
kengligidan dalolat beradi. O‘yinlar orqali komil insonni tarbiyalashning qulayligi shundaki, bolalarni bu jarayon 
(o‘yin)ga olib kirishda qiyinchilik tug‘dirmaydi, tarbiyaning majburiy usul va vositalari qo‘llanilmaydi. Bolalarda u 
yoki bu o‘yinda ishtirok etishda ixtiyoriylik prinsipiga amal qilinadi.

Tarbiya berishning sinf, auditoriya kabi an’anaviy metodlaridan o‘yin maydoniga olib chiqiladi. O‘yin orqali 
o‘quvchilarda ma’naviy va jismoniy sifatlar shakllanadi, shuningdek, bosqichma-bosqich komil inson tarbiyala-
nadi. Tashqi olamga taqlid va ularni hayotga tatbiq qilishga intilayotgan bolani ko‘rsangiz, bilingki, u zavqlanyapti, 
murakkab olamning eng sodda vakili nimagadir talpinayapti [2]. Aslida bolalarni tetapoya qilishlaridagi mohiyat 
bioasosga tayanadi, ya’ni ulg‘ayish, voyaga yetish, o‘sib-unish jarayonida bir millatning yosh avlodi bu yo‘lni 
o‘ziga xos, boshqalardan farqli ravishda bosib o‘tadi. Xalq o‘yinlari yoshlarga ham jismonan bardamlik, ham 
intellektual ozuqa beradi. Jumladan, asosan qizlar o‘ynaydigan, hunarmandchilik xo‘jaligi rivojlangan hudud-
larda eng ko‘p tarqalgan “rang-top”, “lappak”, “to‘p-to‘sh”, topishmoq (buyumlar bilan bog‘liq topishmoqlar) 
kabi o‘yinlar bolalar va qizlarda intellektual salohiyatni oshirishga xizmat qiladi. Asosan bolalarning barkamol 

bo‘lib voyaga yetishlari uchun xizmat qiladigan o‘yinlar yosh avlodda, avvalo, millatga bo‘lgan hurmatni, 
ota-bobolardan qolgan boy merosga nisbatan sadoqatni oshiradi. Bundan tashqari, milliy sport turlari bilan 
doim hamnafas bo‘lgan o‘g‘il-qizlarda jamoa bo‘lib ishlash malakasi, halollik, mehnatsevarlik, burch va ma’suli-
yatni his qilish, chaqqonlik, shiddat, tezlik, o‘z o‘rnida aql bilan ish tutish, aniqlik kabi xususiyatlar shaklla-
nadi. Bolalarcha beg‘ubor raqobatga bardosh berishga intilgan o‘g‘il yoki qiz kelajakda hayot qiyinchiliklarini, 
albatta, yengib o‘tadi. Bu kabi olijanob va taraqqiyotga chorlovchi fazilatlarni o‘zida jamlagan o‘yinlar ko‘p  [3]. 
Shuningdek, yoshlar xalqimizning an’anaviy xo‘jaligidan yaxshigina xabardor bo‘lib, mehnat tarbiyasi uchun 
ham yo‘llar ochiladi. Oddiygina berkinmachoq o‘yini bolalarda harbiy sohaga ishtiyoq, sezgirlik va chaqqonlik, 
harakatlarda uyg‘unlik va o‘yinga xos mutanosiblik jihatlarini shakllantiradi. Mazkur o‘yinning, umuman harbiy 
o‘yinlarning (“mo‘ng‘uz-mo‘ng‘uz”, “oq so‘ngak”, “oq terakmi-ko‘k terak”, “botir bola”, “dasta”, “danak-yashirish”, 
“yashirin-topaloq”, “topil-topil”, “quloq-cho‘zma”, “kurash” va hokazo) mustaqillik davrida Vatanning botir va 
jasur himoyachilari, vatanparvar, yurtparvar, elparvar yurtdoshlarimizni tarbiyalashdagi roli beqiyos.

XULOSA
Har qanday xalq o‘yinlari yakka tartibda o‘ynalmaydi, unda guruh va jamoa ishtirok etadi. O‘yin jarayonida 

jamoaviy harakat va muloqot, qoidalar, axloq normalari, o‘zaro yordam ko‘nikmalari, umuminsoniy qadriyat 
tamoyillari, ma’naviyat va ruhiyatning tarkibiy qismlari shakllanadi. O‘yinlarda shaxslararo munosabat me’yor-
lari, kattalar tajribasini o‘zlashtirish va uni shaxsiy faoliyatda sinab ko‘rish ko‘nikmalari vujudga keladi. Xalq 
o‘yinlari milliy va umuminsoniy qadriyatlarni shakllantirib borish bilan birga milliy o‘zlikni anglash, urf-odat va 
an’analarga sodiq qolish jihatlarini namoyon qilib boraveradi.

Foydalanilgan adabiyotlar ro‘yxati:
1.	 Yo‘ldosheva R. O‘zbek xalq o‘yinlarining tarbiyaviy ahamiyati. – T., 1992. – B. 12.
2.	 Mahsumov S. Milliy o‘yinlar – tarbiya vositasi. // Ma’rifat, 2007, № 20-son.
3.	 Yuldoshev, S. V. (2021). Pedagogical Analysis And Methodology Of Children’s Games. The American Journal Of 

Social Science And Education Innovations, 3(11), 36-40.
4.	 Valievich, Y. S. (2020). Children’s Games As An Important Factor In The Upbringing Of A Harmonious Generation. 

European Journal Of Research And Reflection In Educational Sciences, 8(9).

2025-yil, sentyabr, 9-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

